
АННОТАЦИЯ
Мақолада электрон ҳукумат тушунчалари ва унинг давлат иқтисодий ва ижтимоий 

ривожланишидаги аҳамияти, Ўзбекистонда электрон ҳукуматнинг ривожланиш босқичлари 
ёритилган. Шунингдек, рақамли иқтисодиётга ўтиш орқали электрон тижорат ва электрон давлат 
хизматларининг ривожи баён этилган. Электрон ҳукуматни барча соҳаларда кенг ривожлантириш 
орқали аҳолига электрон давлат хизматларини кўрсатиш вазифалари назарий жиҳатдан илмий 
таҳлил қилинган. Электрон давлат хизматларини кўрсатиш имконини берувчи расмий веб-
сайтларнинг яратилиши ва қулайликлари назарий жиҳатдан тушунтирилган.  

Калит сўзлар: электрон ҳукумат, электрон товар, инновация, давлат хизмати, технологиялар, 
хизмат кўрсатиш, рақамли иқтисодиёт, кичик бизнес, иқтисодийўсиш.

ТЕНДЕНЦИИ ПЕРЕХОДА К ЭЛЕКТРОННЫМ ГОСУДАРСТВЕННЫМ УСЛУГАМ В 
УЗБЕКИСТАНЕ

АННОТАЦИЯ
В статье описаны концепция электронного правительства и его роль в экономическом и 

социальном развитии страны, этапы развития электронного правительства в Узбекистане. Также 
было описано развитие электронной коммерции и услуг электронного правительства посредством 
перехода к цифровой экономике. Теоретически и научно проанализирована задача предоставления 
населению услуг электронного правительства посредством всестороннего развития электронного 
правительства во всех сферах. Теоретически объясняется создание и доступность официальных 
веб-сайтов, позволяющих предоставлять услуги электронного правительства.

Ключевые слова: электронное правительство, электронная коммерция, инновации, 
государственные услуги, технологии, услуги, цифровая экономика, малый бизнес, экономический 
рост.

TRENDS IN THE TRANSITION TO ELECTRONIC PUBLIC SERVICES IN UZBEKISTAN

ANNOTATION 
The article describes the concept of e-government and its role in the economic and social development 

of the country, the stages of development of e-government in Uzbekistan. In addition, the article describes 
the development of e-commerce and e-government services through the transition to the digital economy. 
The task of providing full e-government services to the population through the widespread development of 
e-government in all areas has been theoretically and scientifically analyzed. The creation and convenience 
of official websites that allow the provision of e-government services are theoretically explained. 

Keywords: e-government, e-commerce, innovation, public service, technology, service, digital 
economy, small business, economic growth.
                                                                                                                                                                        

Бугунги кунда жаҳоннинг кўплаб давлатларида “ягона ойна” тамойили асосида аҳолига давлат 
хизматларини кўрсатиш тизими жорий этилиб, жадал ривожланиб бормоқда. Шу билан бир 
қаторда сўнгги йилларда давлат хизматларининг аксарияти онлайн тарзда кўрсатилувчи электрон 
ҳукумат тизимининг фаол ажралмас қисмига айланаётганлигини кузатиш мумкин. 

Бу борада давлат хизматларини ривожлантириш ва унинг асосини яратиш, аввало 
республикамизда электрон ҳукуматнинг пойдевори сифатида 2003 йилда имзоланган Ўзбекистон 
Республикасининг “Ахборотлаштириш тўғрисида”ги қонунининг қабул қилиниши билан боғлиқ 
дейиш ўринлидир. Зеро, мазкур Қонунда ахборотлаштириш соҳасидаги давлат сиёсатининг асосий 
йўналишлари белгилаб берилган. [1]

Кейинги босқичларда ушбу соҳанинг ҳуқуқий асосини ташкил этувчи қонун ҳужжатлари 
сифатида давлат бошқаруви тизимини кенг тарзда ахборотлаштириш бўйича “Электрон ҳужжат 
айланиши тўғрисида” ва “Электрон ҳукумат тўғрисида”ги қонунлари муҳим аҳамият касб 
этганлигини таъкидлаш жоиз. “Электрон ҳужжат айланиши тўғрисида”ги қонун марказий ва 
жойлардаги ҳукумат бошқарув органларида ахборот тизимлари орқали ташкилотлар ўртасида ўзаро 
электрон ҳужжат айланиши соҳасидаги муносабатларни  тартибга солса[2], “Электрон ҳукумат 
тўғрисида”ги қонун электрон ҳукумат соҳасини давлат томонидан тартибга солишни белгилаб 
берди ҳамда давлат хизматлари кўрсатишни мувофиқлаштирди. Бунинг исботи сифатида ушбу 
Қонунда электрон давлат хизматларининг ягона реестрини юритиш шартлари ва электрон давлат 
хизматларининг сифатини баҳолаш тартиби кўрсатилганлиги билан изоҳлаш мумкин. Шунингдек, 
ушбу Қонунда электрон ҳукумат - давлат органларининг жисмоний ва юридик шахсларга ахборот-
коммуникация технологияларини қўллаш йўли билан давлат хизматлари кўрсатишга доир 
фаолиятини, шунингдек идоралараро электрон ҳамкорлик қилишни таъминлашга қаратилган 
ташкилий-ҳуқуқий чора-тадбирлар ва техник воситалар тизими сифатида белгиланди [3].

Мазкур муҳим ҳужжатларнинг қабул қилиниши натижасида бугунги кунга келиб, 
мамлакатимизда электрон ҳукуматнинг етарлича мувофиқлаштирилган архитектураси юзага 
келди десак муболаға бўлмайди. Бу эса ўз навбатида электрон ҳужжат айланмаси ва электрон 
мурожаатларни ўзида намоён қилувчи Ягона интерактив давлат хизматлари портали ҳамда давлат 
органлари ва ташкилотларининг алоҳида ўз порталларидан иборатдир.

Электрон ҳукумат сиёсатининг амалдаги ёрқин намунаси сифатида ишлаб чиқилган Ягона 
интерактив давлат хизматлари портали 2013 йилда яратилган бўлса, қисқа давр ичида кўплаб 
электрон хизматларни ўзида қамраб олди ва бугунги кунга келиб ушбу портал орқали 300 дан 
ортиқ давлат хизматларидан фойдаланиш имкони яратилди. Шунингдек, ариза берувчиларга 
давлат органлари томонидан электрон давлат хизматларини кўрсатишни таъминловчи ахборот 
тизимларининг сифатли ва узлуксиз фаолият кўрсатишини таъминлаш Ягона порталнинг асосий 
мақсадларидан бири сифатида белгиланди [4].

Бу билан фуқароларга, тадбиркорлик субъектларига, ташкилот ва муассасалар вакилларига вақт 
ҳамда маблағини тежаган ҳолда, давлат ҳокимиятининг барча элементлари бўйича тўлиқ ахборот 
олиш, у ёки бу давлат органига электрон шаклда мурожаат қилиш имкони берилди. 

Бу тизимнинг яна бир муҳим қулай томони шундаки, Ягона интерактив давлат хизматлари 
порталига бугунги кунга келиб 600 дан зиёд давлат ва хўжалик бошқаруви органлари, жойлардаги 
маҳаллий давлат ҳокимияти органлари ўзаро интеграция қилинди. Электрон ҳукуматнинг ушбу 
амалдаги ахборот тизими эндиликда давлат органлари ва ташкилотлари раҳбарлари қабулига 
масофадан туриб онлайн ёзилиш, давлат органларидаги мавжуд бўш иш ўринлари учун 
маълумотномаларни олиш ва юбориш, фуқаролик ҳамда шахсга доир маълумотларни олиш 
юзасидан мустақил онлайн ариза тақдим этиш каби аҳолига қатор қулайликлар яратди.

Ушбу йўналишда кенг жамоатчилик ва тадбиркорлик субъектлари томонидан амалда 
фойдаланиш кўлами ортиб бориб, 2017 йилга келиб 65 дан зиёд хизматни тақдим этувчи Ягона 
порталнинг янги мy2.gov.uz сайтидаги талқини ишга туширилди. Ушбу сайт орқали эса эндиликда 
фойдаланувчилар ҳақидаги маълумотларни марказий маълумотлар базасидан фойдаланиш орқали 
автоматик тарзда олиш, электрон ҳукумат фойдаланувчиларини аниқлашда Ягона идентификация 
тизимидан фойдаланиш ҳамда жисмоний ва юридик шахслар учун шахсий кабинетларни яратиш 
имкониятлари ишлаб чиқилди. Бу билан ҳар бир жисмоний шахс ўз идентификация маълумотлари 
асосида рўйхатдан ўтиш ва давлат хизматларини электрон тарзда олиш ҳамда маълумотларни 
шахсий кабинетида сақлаб бориш имкони яратилди.

Ягона порталдан фойдаланувчилар кўламининг ошиб бориши ҳисобига бу билан боғлиқ 
соддалаштириш ва идентификациялашнинг ривожланган хорижий давлатлар тажрибасида 
синалган янада мукаммал кўринишларига ўтиш тақозо этила бошланди. Ўз навбатида фуқаролар 
томонидан фойдаланилаётган электрон ҳукуматнинг бошқа бир қатор лойиҳалари ҳам катта 
муваффақиятларга эришди. Хусусан, id.gov.uz ягона идентификация тизими электрон рақамли 
имзодан фойдаланган ҳолда барча электрон ҳукумат тизимида ҳар бир шахс учун алоҳида қайднома 
яратувчи электрон идентификациялашнинг қулай воситасига айланди ва бу орқали эндиликда 
интернет ва компютерда ишлашнинг бирламчи кўникмасига эга ҳар қандай фуқаро учун эркин 
рўйхатдан ўтиш имконияти пайдо бўлди.

Яна бир муҳим маълумотлар архиви сифатида data.gov.uz очиқ маълумотлар порталининг ишлаб 
чиқилганлиги бўлиб, ушбу портал мамлакатимиздаги 128 давлат органи ва ташкилотларининг 
3517 та электрон маълумотлар тўпламини ўзида жамлаган йирик ҳажмли ахборот ресурсига 
айланди ҳамда ушбу электрон ахборот манбаидан фойдаланиш динамикаси кундан-кунга 
ортиб бормоқда. Бу борада Ўзбекистон Халқаро Очиқ маълумотлар Хартиясига 23-мамлакат 
сифатида қўшилди ва Жанубий Корея ва Филиппиндан кейин Осиёда учинчи мамлакат бўлди. 
[5] Шунингдек, Ўзбекистон Республикаси Президентининг “Давлат бошқарувининг очиқлиги 
ва шаффофлигини таъминлаш ҳамда мамлакатнинг статистика салоҳиятини ошириш юзасидан 
қўшимча чора-тадбирлар тўғрисида”ги қарори билан халқаро бюджет ҳамжамиятининг Бюджет 
очиқлиги индексида 2020 йилдан бошлаб Ўзбекистон Республикасининг иштирокини таъминлаш 
бўйича “Йўл харитаси” тасдиқланди. [6] 

Юқоридагилардан ташқари республикамизда электрон ҳукумат ривожининг яна бир кўриниши 
сифатида лицензия ва рухсат бериш хусусиятига эга ҳужжатларни расмийлаштириш имконини 
берувчи “Лицензия” ахборот тизимини қайд этиш лозим. Мазкур тизим орқали бугунги кунда 
жисмоний ва юридик шахслар томонидан тадбиркорлик соҳасида 44 фаолият тури бўйича лицензия 
ва рухсат бериш хусусиятига эга ҳужжатларни олиш учун ариза топшириш имкони мавжуд.

Шу ўринда алоҳида эътироф этиш жоизки, ҳар бир мамлакатда аҳолига давлат хизматлари 
кўрсатиш тизимини ўзида қамраб олувчи у ёки бу давлат органи ёхуд ҳукумат ташкилоти мавжуд 
бўлиб, бу борада Ўзбекистонда ҳам давлат хизматлари сифатини ошириш ва ушбу хизматлар 
кўрсатиш тизимида қатор ислоҳотлар амалга оширилмоқда. Мазкур соҳада олиб борилаётган 
ислоҳотларда Адлия вазирлиги ҳузуридаги Давлат хизматлари агентлиги ва унинг тузилмасида 
фаолият олиб бораётган республиканинг барча шаҳар ва туманларидаги Давлат хизматлари 
марказлари ташкил этилиши муҳим аҳамият касб этди десак муболаға бўлмайди.

Маълумки, 21-асрга келиб ҳар бир давлатда аҳоли фаровонлигини ошириш, мамлакатнинг 
иқтисодий барқарорлигини мустаҳкамлашнинг муҳим омили сифатида алоқа, ахборотлаштириш 
ва телекоммуникация технологияларини ривожлантириш глобализациянинг бирламчи омили 
бўлиб қолди. Шу қатори мазкур тармоқни юксалтириш Ўзбекистон ҳукумати сиёсатининг ҳам 
ажралмас устувор вазифалари қаторига киритилди. Бу борада ахборотлаштиришнинг истиқболдаги 
ривожи сифатида 2013 йилга келиб Ўзбекистон Республикаси Президентининг “Ўзбекистон 
Республикасининг Миллий ахборот-коммуникация тизимини янада ривожлантириш чора-

тадбирлари тўғрисида”ги қарорининг қабул қилинганлиги ҳам соҳани янада жадал ривожлантиришга 
қаратилган муҳим қадамлардан бири бўлди. [7] Мазкур қарор билан телекоммуникация 
инфратузилмасини ривожлантириш дастури тасдиқланиб, унда иккита йўналиш, яъни биринчидан 
- Республикада телекоммуникация технологиялари, тармоқ ва инфратузилмани ривожлантириш 
бўлса, иккинчидан – “электрон ҳукумат” тизимининг ахборот тизимлари ва маълумотлар базаси 
комплексини яратиш асосий вазифа сифатида белгиланди.

Соҳага доир ислоҳотларда яна бир муҳим омил сифатида 2020 йил 9 январда мамлакатимиз 
Президенти томонидан ўтказилган давлат хизматлари кўрсатиш самарадорлигини ошириш 
масалалари бўйича йиғилишда республикамизда йил якунигача аҳоли орасида электрон давлат 
хизматларидан фойдаланувчилар сонини 5 бараварга ошириш ҳамда бу борадаги рақамларни 
йилдан-йилга оширган ҳолда 2025 йилгача Ўзбекистонда барча соҳада фуқаролар учун тўлиқ 
электрон хизмат кўрсатишга ўтиш вазифаси илгари сурилганлиги бўлди. [8] Шунингдек, бу 
борадаги яна бир муҳим жиҳат сифатида Президентимизнинг 2020 йил 5 октябрда қабул қилинган 
ПФ-6079-сон “Рақамли Ўзбекистон – 2030” стратегиясини тасдиқлаш ва уни самарали амалга 
ошириш чора-тадбирлари тўғрисидаги” фармони муҳим аҳамият касб этади. Мазкур Фармон 
билан келгуси 5 йил давомида рақамли иқтисодиётга тезкор ўтиш Ўзбекистон учун энг устувор 
вазифа сифатида белгиланди. [9]

Зеро, бугунги кунда кўпгина тадқиқотчилар томонидан илгари сурилаётган рақамлаштириш 
ва бошқа технологик ўзгаришлар туфайли инсоният глобал ўзгаришларнинг янги даврига қадам 
қўйди деган фикрга қўшилиш айни ҳақиқат десак муболаға бўлмайди.

Кўпгина тадқиқотчилар ҳақли равишда жамият ва иқтисодиёт ривожланишининг ўрта 
муддатли тенденцияларини уларнинг рақамлашуви билан боғлайдилар. Бугунги кунда янги 
рақамли технологиялар, инновацион бизнес моделлар иқтисодиётнинг моҳиятига таъсир қилиб, 
ундаги сифатли таркибий ўзгаришларни шакллантирган ҳолда жамият иқтисодий ҳаётининг барча 
соҳаларига кириб бормоқда.

21-асрга келиб электрон иқтисодиёт аллақачон иқтисодий жараёнлардан ташқарига чиқиб 
улгурди дейиш мумкин. Эндиликда рақамлаштириш жамият ижтимоий жараёнларига тадбиқ 
этилмоқда, инсонларнинг муваффақиятли ҳаёти ҳам рақамлаштириш жараёнига тобора кўпроқ 
боғлиқ бўлиб қолмоқда. Зеро, барча давлат ташкилотлари ва унинг тузилмалари фаолияти ҳам 
рақамли технологияларни кенг жорий этиш орқали баҳоланиб қолмоқда. 

Электрон ҳукуматнинг ажралмас қисми сифатида намоён бўлувчи рақамли иқтисодиёт 
дунёда нотекис тақсимланган бўлиб, биргина шимолий қутб ва жанубий қутб ўртасида ҳам бу 
соҳанинг ривожланишида нотекис тақсимот мавжуд. Мисол учун, АҚШнинг ўзи шимолий 
қутбда рақамли иқтисодиёт тармоғи ривожланиши бўйича устунликка эга бўлиб, қутбнинг чорак 
қисми ушбу давлатга тўғри келади. [10] Бугунги кунда рақамли иқтисодиёт географияси икки 
давлат – Хитой ва АҚШ иқтисодиётида кенг қамров касб этмоқда. Айни пайтга келиб блокчейн 
технологияларини яратиш бўйича муаллифликнинг 75 фоизи ҳамда жаҳоннинг энг йирик 70 та 
рақамли платформасининг 90 фоиз бозор капитализацияси қиймати ҳам айнан АҚШ ва Хитой 
ҳисобига тўғри келмоқда. [11]

Рақамли иқтисодиётнинг глобал миқёсда ривожланиши мамлакатимизни ҳам ушбу тенденцияга 
юқори даражада эътибор беришга йўналтирди. Тан олиш жоизки, айни пайтда Ўзбекистон рақамли 
иқтисодиёт тизимида дунёда етакчи мавқеъга эришишга улгурмади, бироқ етакчиларга эргашган 
мамлакатлар гуруҳида иқтисодий ўсиш бўйича рақамлаштиришни жадал ривожлантириш ва 
бу соҳада ислоҳотларни юксалтиришни кун тартибига қўйган мамлакатлардан бири сифатида 
қаралмоқда дейиш мумкин ва бу билан ушбу йўналишда ўз мавқеъини йилдан-йилга яхшилаб 
бормоқда.

Бу борада рақамли иқтисодиётга ўтиш орқали электрон тижоратни ривожлантириш 
мамлакатимизда амалга оширилаётган кенг кўламли иқтисодий ислоҳотларнинг ажралмас 
бўлагига айланаётганлигини кўриш мумкин. Хусусан, республикамизда бозор иқтисодиётини 
ривожлантиришда муҳим омил саналувчи ҳамда давр ва аҳоли талабидан келиб чиққан ҳолда 
электрон тижоратни ривожлантириш ва мамлакат иқтисодиётини ахборотлаштириш жараёнига 
мослаштириш бўйича қабул қилинаётган қонунлар, Президент ва ҳукумат қарорлари мазкур 
соҳада яратилган технологик асосларга пойдевор бўлди десак хато бўлмайди. Жумладан, юқорида 
таъкидланган “Ахборотлаштириш тўғрисида”, “Электрон тўловлар тўғрисида”ги ҳамда давлат 
ва бошқарув органларининг расмий веб-сайтларида эркин фойдаланиш имконини берувчи 

“Электрон рақамли имзо тўғрисида”ги қонунларнинг қабул қилиниши электронлаштириш ва 
ахборотлаштириш соҳасидаги ислоҳотларни амалга оширишнинг муҳим асослари сифатида 
хизмат қилди.

Шу ўринда яна бир жиҳатни таъкидлаш жоизки, электрон ҳукуматни ривожлантиришда 
электрон тижоратни кенгайтириш рақамлаштиришдаги муҳим омиллардан бири саналиши 
ҳеч кимга сир эмас. Бугунга келиб, электрон тўлов тизимлари орқали чексиз пул маблағлари 
айланмоқда. Биргина 1961 йилда асос солинган Япониянинг JCB Интернейшнл тўлов тизими [12] 
фойдаланувчилари сони бугунги кунда жаҳон электрон тижорат бозорида ўз ўрнига эга йирик 
тизим сифатида эътироф этилмоқда ва жаҳонда ўнлаб бу каби йирик тизимлар фаолият олиб 
бормоқда. Электрон тўлов тизими бўйича интернет орқали хизмат кўрсатадиган компанияларга 
тўхталадиган бўлсак, улардан энг йириги сифатида Paypal тизимини таъкидлаш жоиз. Макс Левчин 
ва Питер Циэл томонидан 1998 йилда ташкил этилган ушбу тизим бугунги кунга келиб жаҳоннинг 
190 мамлакатида фаолият олиб борувчи ҳамда 24 та миллий валютада иш юритучи улкан электрон 
тўлов тизимига айланди[13].

Бу ўринда мамлакатимизда ҳам қатор ҳуқуқий пойдеворлар яратилган бўлиб, аввало “Электрон 
тижорат тўғрисида”ги қонуннинг қабул қилиниши бўлди. Бу борада ахборот тизимларидан 
фойдаланган ҳолда амалга ошириладиган, товарларни сотиш, ишларни бажариш ва хизматлар 
кўрсатишга доир тадбиркорлик фаолияти сифатида электрон тижорат мазкур Қонун билан 
мустаҳкамланди. [14]

Электрон ҳукуматни ривожлантириш соҳасида амалга оширилаётган ислоҳотлар аҳоли учун 
кўрсатилувчи давлат хизматдарида акс этирилишини инобатга олиб, бу борада миллий электрон 
ҳукуматни янада ривожлантиришнинг муҳим натижаси сифатида, Ўзбекистон ўз олдига 2030 
йилгача БМТнинг Электрон ҳукуматни ривожлантириш индекси ва Бутунжаҳон банкининг 
Тадбиркорликни юритиш индексида 30 та энг ривожланган мамлакатлар сафига киришни бош 
вазифа сифатида қўйганлигини эътироф этиш мумкин. Ушбу мақсадга эришиш учун келгусида 
жамият ижтимоий иқтисодий ҳамда ҳуқуқий жараёнларида ақлли технологиялардан фойдаланган 
ҳолда электрон ҳукуматни ривожлантириш ва ахборот хавфсизлиги масалалари бўйича электрон 
ҳукумат хизматларини тўлиқ интеграциялаш назарда тутилмоқда.

Шуни алоҳида таъкидлаш жоизки, юқоридаги мақсадларга эришиш учун мамлакат олдида 
иқтисодиётни ва бу орқали давлат хизматларини эркин олишда рақамлаштириш юзасидан қатор 
муаммолар юзага келаётганлигини кузатиш мумкин. Буни аввало алоқа ва ахборотлаштириш, 
шунингдек компьютерда соҳалар бўйича дастурлаш хизматларининг жами хизматлар таркибидаги 
улушида камлигини кўриш мумкин.

Шулардан келиб чиқиб, Ўзбекистонда электрон ҳукуматни ривожлантириш борасида қуйидаги 
тадбирларни амалга оширишни таклиф этиш мақсадга мувофиқ дейиш мумкин.

жумладан;
тан олиш керакки, мамлакатимизда “электрон ҳукумат” тизимини ташкил этиш ҳолати ҳали 

дастлабки босқичда бўлиб, бу соҳани ривожлантириш бўйича ахборот базаларидаги маълумотларни 
рақамлаштиришни жадаллаштириш; 

давлат идораларининг таркибида ахборот-коммуникация технологияларини татбиқ этишга 
масъул таркибий бўлинмалар ҳозиргача ташкил этилмаган бўлиб, давлат идораларида мазкур 
йўналишни соҳалар бўйича тезкор ташкил этиш ҳамда самарали ишлашини йўлга қўйиш; 

бугунги кунда давлат ташкилотларида ахборот-коммуникация технологияларини жорий этиш 
бўйича мутахассислар етарли даражада эмас бўлиб, мазкур соҳада мутахассисларни тайёрлашга ва 
уларнинг билим савиясини оширишга жиддий эътибор қаратиш; 

мамлакатимизда давлат идоралари маълумотларининг очиқлик даражасини ошириш, бунинг 
учун эса ўз навбатида давлат органлари ва ташкилотларининг очиқ маълумотлар порталини янада 
ривожлантириш талаб этилади.

аҳоли учун кундалик ҳаётда фойдали бўлган халқнинг талаб ва эҳтиёжларини ҳисобга олган 
ҳолда давлат хизматларини тақдим этиш тартибини такомиллаштириб бориш, хусусан, аҳоли 
ва тадбиркорлик субъектларига электрон хизматлар кўрсатиш бўйича интерактив фаолиятни 
таъминлаш.

Кўрсатиб ўтилган масалаларни амалда йўлга қўйиш бўйича тармоқлар кесимида жадал 
ривожлантириш мамлакатимизда электрон ҳукуматни юксалтириш ва бу орқали аҳолига сифатли 
давлат хизматларини кўрсатиш имконини яратиб беради. Зеро, электрон ҳукуматни жорий этишнинг 

якуний мақсади – интерактив хизматларни тақдим этиш имкониятларини янада яхшилашга қодир 
бўлган давлат бошқарувининг мукаммал электрон аппаратини яратишдан иборат.

